
የ2023 በሰው የመነገድ ሪፖርት፡ 

ኢትዮጵያ 
የበሰው መነገድ ተቆጣጣሪ እና ተከላካይ ጽ/ቤት 

ኢትዮጵያ (ደረጃ 2) 

የኢትዮጵያ መንግስት በሰው የመነገድ ተግባርን የሚያስወግዱ አግባብ ያላቸውን ዝቅተኛ መስፈርቶች 

ሙሉ በሙሉ አያሟላም ነገር ግን ይህን ለማድረግ ከፍተኛ ጥረት እያደረገ ነው። መንግስት ከቀድሞ 

የሪፖርት ጊዜ ጋር ሲነፃፀር በአጠቃላይ የተሻሉ ጥረቶችን አሳይቷል፤ የኮቪድ-19 ወረርሽኝ በፀረ-በሰው 

የመነገድ ተግባር አቅሙ ላይ ተፅዕኖ ካለው ተፅዕኖውን ከግምት ውስጥ በማስገባት  ኢትዮጵያ ወደ ደረጃ 

2 ከፍ ብላለች። እነዚህ ጥረቶች በሰው የመነገድ ወንጀሎች ውስጥ ተባባሪ ናቸው የተባሉ ባለስልጣናትን 

መመርመርን፤ ተጎጂዎችን ለመለየት የመንግስትን መደበኛ የአሠራር ሂደት (SOPs) ማዘመንን፤ ተለይተው 

የታወቁ ተጎጂዎችን ወደ ጥበቃ አገልግሎቶች የሚመሩ የአገልግሎት አቅራቢዎችን ማውጫ ጨምሮ 

ጠንካራ ብሔራዊ ሪፈራል ሜካኒዝም (NRM) ማጠናቀቅን፤ እና ከባህረ ሰላጤ ሀገራት ከስራ የሚመለሱ 

ኢትዮጵያውያን ፍልሰተኞች መካከል  በሰው መነገድን ለመከላከል እና የጥበቃ አገልግሎቶች ለማቅረብ 

የሚደረገውን ጥረት ማሳደግን ያጠቃልላሉ። መንግስት የ2012 የፀረ-በሰው የመነገድ አዋጅ አጠቃቀሙን 

ጨምሯል በተጨማሪም በበርካታ ዓመታት ውስጥ ለመጀመሪያ ጊዜ የቅጣት ውሳኔዎችን ሪፖርት አድርጓል 

ይህም ጥፋተኝነታቸው በተረጋገጠባቸው በሰው መነገድ ተግባር ላይ የተሳተፉ ወንጀለኞች በቂ የእስር 

ቅጣቶች እንዳገኙ አሳይቷል። መንግሥት በውጭ አገር ሥራ ለመፈለግ መደበኛ የቅጥር ሂደቶችን 

ለሚጠቀሙ ኢትዮጵያውያን የቅድመ-ጉዞ እና የሥራ ክህሎት ስልጠናዎችን ለማሳደግ እርምጃዎችን 

ወስዷል። መንግስት የመጀመሪያውን ለበሰው የመነገድ ተግባር ለመጠቆም የሚያገለግል የተለየ ነፃ የስልክ 

መስመር  የጀመረ ሲሆን በተጨማሪም አዳዲስ የፀረ-በሰው የመነገድ እንቅስቃሴዎችን ለማዳበር ከጉዳት 

ከተረፉ ሰዎች ግብዓት በመደበኛነት ጠይቋል። ሆኖም መንግስት በበርካታ ቁልፍ መስኮች አግባብ 

ያላቸውን ዝቅተኛ መስፈርቶችንአላሟላም። መንግስት ድንበር ተሻጋሪ በሰዎች የመነገድ ተግባር ላይ 

ባልተመጣጠነ ሁኔታ ማተኮሩን የቀጠለ ሲሆን የችግሩ መጠን የሰፋ ቢሆንም የሀገር ውስጥ በሰው 

የመነገድ ወንጀልን፣  የቤት ውስጥ አገልጋይ ማድረግ እና ልጆችን ለወሲብ የመነገድ ተግባርን ለመቅረፍ 



በቂ እርምጃ አልወሰደም ። የተጎጂዎች የጥበቃ አገልግሎቶች በተለይም ከአዲስ አበባ ውጭ ውስን እና 

በጥራት ተለዋዋጭ ሆነው ቆይተዋል፤ በተጨማሪም መንግስት ለአብዛኞቹ ተጎጂዎች አገልግሎት 

ለመስጠት በሲቪል ማህበረሰብ ድርጅቶች ላይ መተማመኑን ቀጥሏል ነገር ግን ለእነዚህ ጥረቶች የቁሳቁስ 

ወይም የገንዘብ ድጋፍ አያደርግም። በውጭ አገር ሥራ የሚፈልጉ ኢትዮጵያውያንን አዘውትረው 

በመመልመልና በመበዝበዝ ላይ የሚገኙ አጭበርባሪ  የስራ ቀጣሪዎች እንዳሉ ዘገባዎች ቢኖሩም 

መንግስት እነዚህን አጭበርባሪ የስራ አገናኞችን በወንጀል ተጠያቂ ለማድረግ ያደረገውን ጥረት 

አላሳወቀም። 

 

 ቅድምያ የተሰጣቸው ምክረ ሀሳቦች:- 
 

• ከአዲስ አበባ ውጭ ላሉ የክልል ሃላፊዎችን ጨምሮ በሁሉም የመንግስት ደረጃዎች የፀረ-በሰው 

የመነገድ ተግባር ስልጠናዎችን፣ በተጎጂዎች መለያ መደበኛ የአሠራር ሂደቶች እና ሁሉንም 

ተጎጂዎች ወደ ተገቢ እንክብካቤ የሚመራ ብሔራዊ ሪፈራል ሜካኒዝም ላይ ማስፋፋት ። 

• በድንበር ተሻጋሪ እና በሀገር ውስጥ በሰው የመነገድ ተግባር የተጠረጠሩ በሰው ነጋዴዎችን 

የመመርመር እና የመቅጣት ጥረቶችን ማጠናከር በተጨማሪም ወንጀለኝነታቸው 

ለተረጋገጠባቸው የሰው ነጋዴዎች ከፍተኛ የእስር ጊዜ የሚያካትት በቂ ቅጣት መጠየቅ። 

• በውጭ ሀገር ስራ ለመስራት ለሚፈልሱ በማህበረሰብ ደረጃ ጨምሮ ስለ መደበኛ የቅጥር ሂደቶች 

ግንዛቤን ማሳደግ። 

• በወሲብ ንግድ ውስጥ ላሉ ግለሰቦች፣ ከውጭ ሀገር ለሚመለሱ ኢትዮጵያውያን የስራ 

ፍልሰተኞች፣ አጃቢ ለሌላቸው ሕፃናት እና ለውጪ ሀገር ዜጎች ለምሳሌ ለኤርትራዊያን ፣ 

ሶማሊያዊያን ፣ ደቡብ ሱዳናዊያን እና የኩባ የህክምና ሰራተኞችን ጨምሮ ለተጋላጭ 

ማህበረሰቦች በሰው መነገድ ተግባር ማሳያዎችን በመመርመር በሰው የመነገድ ተጎጂዎችን 

በስርዓት እና በንቃት መለየት በተጨማሪም ሁሉንም በሰው የመንነገድ ተጎጂዎች ወደ ተገቢ 

አገልግሎቶች ማስተላለፍ። 

• አዋቂ ወንዶችን እና የውጭ ሀገር ዜጎችን ጨምሮ ለሁሉም በሰው የመነገድ ተግባር ተጎጂዎች 

የአጭር ጊዜ መጠለያ፣ የረጅም ጊዜ የመኖሪያ ቤት እና የጥበቃ አገልግሎቶችን ለማቅረብ 

https://www.state.gov/reports/2023-trafficking-in-persons-report/ethiopia/#section-1
https://www.state.gov/reports/2023-trafficking-in-persons-report/ethiopia/#section-1


የመንግስትን አቅም ለማዳበር ከመንግስታዊ ያልሆኑ ድርጅቶች እና ከዓለም አቀፍ ድርጅቶች ጋር 

መተባበር ። 

• ፍልሰተኛ ሠራተኞች እንዲከፍሉ የሚደረጉትን የቅጥር ክፍያ በማስወገድ አጭበርባሪ ስራ 

አገናኞችን በወንጀል መጠየቅ እና የስራ መርማሪዎች ጥሰቶችን ለተገቢ ባለስልጣናት ጥቆማ 

እንዲያረጉ በማሰልጠን የስራ አገናኝ ኤጀንሲዎች ላይ በቋሚነት ጠንካራ ህጎችን ማስፈፀም እና 

መቆጣጠር። 

• ለሁሉም የሥራ ፍልሰተኞች የቅድመ-ጉዞ ስልጠና በመስጠት፣ የኢትዮጵያ ኤምባሲ ሰራተኞች 

በውጭ አገር ተጎጂዎችን መለየት እና መርዳት እንዲችሉ በማሰልጠን፣ ከመዳረሻ ሀገሮች ጋር 

ተጨማሪ የሁለትዮሽ የሥራ ስምምነቶችን (BLAs) በመፈፀም እና በመተግበር በተጨማሪም 

በውጭ ሀገር የፍልሰተኞችን የሥራ ሁኔታ የሚቆጣጠር በኢትዮጵያ ኤምባሲዎች የሥራ 

አታሼዎችን በመመደብ በውጭ አገር በሰው መነገድ ተግባር ተጎጂ ለሆኑ ኢትዮጵያዊያን ጥበቃ 

ማጠናከር። 

• በሰው የመነገድ ተግባር እና ሰውን በህገወጥ መንገድ ድንበር ማሻገር መካከል ያለውን ልዩነት 

ለመረዳት ለፖሊስ ፣ ዓቃቤ ሕጎች ፣ ዳኞች ፣ የኢሚግሬሽን ባለሥልጣናት እና የአገልግሎት 

አቅራቢዎች ስልጠናዎችን አጠናክሮ መቀጠል። 

• የመንግሥትን ፀረ-በሰው የመነገድ ተግባር ስታቲስቲክስን በትክክል ለመዘገብ እና በበሰው 

የመነገድ ወንጆሎችን እና ፍልሰተኞችን በህገወጥ መንገድ ድንበር ማሻገር ላይ መረጃዎችን 

ለመተንተን አጠቃላይና ማዕከላዊ የመረጃ ቋት ማዘጋጀት እና ተግባራዊ ማድረግ። 

 

ክስ 
 

መንግስት የፀረ-በሰው የመነገድ ተግባር ህግ የማስከበር ጥረቶችን አጠናክሯል። ከታህሳስ 2013 ጀምሮ 

ተፈፃሚ የሆነው በሰው የመነገድ እና ሰውን በሕገ-ወጥ መንገድ ድንበር የማሻገር ወንጀልን ለመከላከልና 

ለመቆጣጠር የወጣ አዋጅ 1178/2012 በማረምያ 11/2012 እንደተሻሻለው፤ ለወሲብ በሰው የመነገድ 

ተግባርን እና ለግዳጅ ስራ በሰው የመነገድ ተግባርን ወንጀል አድርጓል። ሕጉ ከ7 እስከ 15 ዓመታት 

የሚዘልቅ የእስር ቅጣት እና ከ20,000 እስከ 100,000 የኢትዮጵያ ብር ቅጣት በአዋቂ ላይ ለሚደረግ 

የወሲብ በሰው የመነገድ ተግባር እና ለግዳጅ ስራ በሰው የመነገድ ወንጀል  እንዲሁም ከ10 እስከ 20 

ዓመት እስራት እና ከ30,000 እስከ 100,000 ብር ቅጣት በህፃናት ላይ ለሚፈፀም ለወሲብ በሰው 

https://www.state.gov/reports/2023-trafficking-in-persons-report/ethiopia/#section-2
https://www.state.gov/reports/2023-trafficking-in-persons-report/ethiopia/#section-2


የመነገድ ተግባር  ቅጣት አስቀምጧል። እነዚህ ቅጣቶች በበቂ ሁኔታ ጥብቅ እና ለወሲብ በሰው የመነገድ  

በተመለከተ ለአስገድዶ መድፈር እና ለመሳሰሉት ከባድ ወንጀሎች ከተቀመጡት ቅጣቶች ጋር 

ይስተካከላል።  

መንግስት በሰው የመነገድ ወንጀሎች ላይ ማዕከላዊ የህግ ማስከበር መረጃ መሰብሰብያ ስርዐት  አልያዘም 

ይህም ብሔራዊ በሰው የመነገድ ወንጀል ለይ ስታቲስቲክስ የመተንተን አቅሙን አደናቅፎታል እና 

ምናልባት በዝቅተኝነት የተዘገበ የፀረ-በሰው የመነገድ ወንጀል ክስ ስታቲስቲክስ አስከትሎ ሊሆን ይችላል ። 

መንግስት በ2012/13 ካቀረበው የፌዴራል ደረጃ እና የስድስት ክልሎች መረጃ ጋር ሲነፃፀር በ2014/15 

የፌዴራል ደረጃ እና የ10 ክልሎችን መረጃ አቅርቧል። መንግስት በ2012/13 ከዘገበው 495 ምርመራዎች 

ጋር ሲነፃፀር በ2014/15 498 በሰው የመነገድ ተግባር ጉዳዮችን መመርመሩን ዘግቧል ከነዚህም ውስጥ 

ሁለቱ ለወሲብ በሰው የመነገድ፣ 69 ለግዳጅ ሥራ በሰው የመነገድ  እና 427 ያልተለዩ በሰው የመነገድ 

ወንጀሎች ናቸው ፤ በ2012/13 በፌዴራል ደረጃ ከነበሩት 127 ጉዳዮች እና በክልል ደረጃ ከነበሩት 368 

ጉዳዪች ጋር ሲነፃፀር ከእነዚህ 498 ምርመራዎች ውስጥ ባለሥልጣናት በፌዴራል ደረጃ 38 እና በክልል 

ደረጃ ደግሞ 460 ጉዳዪችን መርምረዋል ። መንግስት በፀረ-በሰው የመነገድ አዋጅ መሠረት በ 497 

ጉዳዮች ላይ ቢያንስ 608 ግለሰቦች ላይ  ክስ መመስረቱን ዘግቧል ከነዚህም ውስጥ አንዱ ለወሲብ በሰው 

መነገድ ወንጀል፣ 16 ለግዳጅ ስራ በሰው የመነገድ ወንጀል እና 591 ባልተለዩ በሰው የመነገድ ወንጀሎች 

አይነቶች ነው፤ ሆኖም አንዳንድ መረጃዎች ከዘገባው ጊዜ ውጭ የተፈፀሙ ሊሆኑ ይችላሉ ። በ2012/13 

በፀረ- ሰው የመነገድ አዋጅ ክስ ስር ከነበሩት 267 ክሶች እና በወንጀል ሕግ የኢሚግሬሽን ድንጋጌዎች 

መሠረት  ከቀረቡ 120 ክሶች ጋር ይነፃፀራል። ክስ ከቀረበባቸው 608 ግለሰቦች ውስጥ 41 በፌዴራል ደረጃ 

የተፈጸሙ እና 567 በክልል ደረጃ የተፈፀሙ ናቸው ይህ በ2012/13 በፌዴራል ደረጃ ከነበረሩት 98 ክሶች 

እና በክልል ደረጃ ከነበሩት 289 ክሶች ጋር ይነፃፀራል። ፍርድ ቤቶች በ2014/15 ቢያንስ 225 በሰው 

የመነገድ ወንጀል ላይ የተሳተፉ ወንጀለኞች ላይ በፀረ-በሰው መነገድ አዋጅ መሰረት ፍርድ አስተላልፈዋል 

ከነዚህም ውስጥ ቢያንስ አንድ ለወሲብ በሰው መነገድ፣ ቢያንስ ሁለት ለግዳጅ ሥራ በሰው መነገድ፣ እና 

222 ባልተለዩ በሰው የመነገድ ወንጀል ዓይነቶች ናቸው ይህም በ2012/13 በወንጀል ህግ ደንቦች ከተወሰኑ 

105 ፍርዶች እና በፀረ– ሰው የመነገድ አዋጅ ከተሰጡ 190 ፍርዶች ጋር ይነፃፀራል። ፍርድ ቤቶች ለሁሉም 

ፍርዶች የውሳኔ መረጃ አላቀረቡም ነገር ግን ከ 3 እስከ 18 ዓመት እስራት ከተጨማሪ የገንዘብ ቅጣት ጋር 

እንደወሰኑ ዘግበዋል፤ መንግስት 2012/13 የውሳኔ መረጃን አልዘገበም። ፍርድ ቤቶች ባልታወቁ 

ምክንያቶች ቢያንስ 36 ተጠርጣሪዎችን ነፃ አርገዋል። ቀደም ባሉት ዓመታት እንደተዘገበው የባለሥልጣናት 

በተለይም በክልል እና በአከባቢ ደረጃ በሰው የመነገድ  እና የፍልሰተኞች ሕገ-ወጥ ድንበር ዘለል ዝውውርን  

የመቀላቀል ዝንባሌ፤ መደበኛ ባልሆነ መንገድ ዓለም አቀፍ ድንበሮችን ለማቋረጥ የሚፈልጉ ግለሰቦች እና 

ሌሎች ለሥራ በሰው የመነገድ ወንጀል እና ለወሲብ በሰው የመነገድ ወንጀል ብዝበዛ ስር የማይካተቱ 



ወንጀሎችን ዘገባው ውስጥ በማካተት እንዲዘገቡ እንዳረገ ይታመናል። በተጨማሪም ታዛቢዎች መንግስት 

ባለተመጣጠነ ሁኔታ የህግ ማስከበር ጥረቶቹን በድንበር ተሻጋሪ በሰው የመነገድ ወንጀሎች ላይ እንዳተኮረ 

እና በሀገሪቱ ድንበሮች ውስጥ የቤት ውስጥ አገልጋይ ማድረግ እና ልጆችን ለወሲብ መነግድ ወንጀሎች 

ላይ ትኩረት እንዳልሰጠ አና በቂ ሀብት እንዳልመደበ ዘግበዋል ። 

ሙስና እና የመንግስት ሃላፊዎች ተሳትፎ በሰው የመነገድ ወንጀሎች ላይ የህግ ማስከበር እርምጃዎችን 

በማደናቀፍ ከፍተኛ ስጋት መሆናቸውን ቀጥለዋል። በፖሊስ እና በፍትህ አካላት መካከል ያለው ሙስና 

በተለይም ጉቦዎችን መጠየቅ ከፍተኛ ስጋት ሆኖ ቀጥሏል ። በ2014/15 መንግስት ሁለት የመንግስት 

ሃላፊዎች በሰው የመነገድ ወንጀል እና ሰዎችን በህገ-ወጥ መንገድ ድንበር በማሻገር ወንጀል መርምረዋል 

ከነዚህም ውስጥ አንዱ በደቡብ ብሔር፣ ብሔረሰቦች ፣ እና ህዝቦች ክልል ውስጥ የፖሊስ መኮንን ሲሆን  

ሌላኛው በቦሌ ዓለም አቀፍ አውሮፕላን ማረፊያ ውስጥ የተሰማራ አንድ የኢሚግሬሽን ሰራተኛ ነው። 

በህዳር 2012  የሰሜን ኢትዮጵያ ግጭት መጀመርና እና በህዳር 2014 በመንግስት እና በትግራይ ህዝብ ነፃ 

አውጪ ግንባር (ህወሃት) መካከል የግጭት ማቆም ስምምነት (COHA) መፈረም መካከል ዘገባዎች 

የሚከተሉት የታጠቁ ኃይሎች፦ የኤርትራ ኃይሎች ፣ የክልል ኃይሎች ፣ የኢትዮጵያ ብሔራዊ የመከላከያ 

ሠራዊት እና ህወሓት የሰብአዊ መብት ጥሰቶችን፣  ፆታን መሰረት ያደረጉ ጥቃቶችን እና በሰው የመነገድ 

ወንጀሎችን በትግራይ እና በሌሎች የሰሜን ክልሎች እንደፈፀሙ ያሳያሉ። ታዛቢዎች ያልተገለጹ ወታደራዊ 

ግለሰቦች እና ሌሎች ባለስልጣናት በመሰረታዊ ሸቀጦች እና በሰብአዊ ዕርዳታ በማስፈራራት  በሴቶችን ላይ 

ለወሲብ በሰው የመነገድ ተግባር መጠቀማቸውን ሪፖርት አድርገዋል ። የግጭት ማቆም ስምምነቱ 

ከተፈፀመ በኋላ ተቆጣጣሪዎች የሰብአዊ መብት ጥሰቶች ከፍተኛ ማሽቆልቆል ማሳየታቸውን ዘግበዋል። 

የፌዴራል ፖሊስ ኮሚሽን (ፌ.ፖ.ኮ) በሰው የመነገድ ወንጀሎችን የመመርመር እና የመክሰስ ሃላፊነት 

አለበት። በተግባር ፌ.ፖ.ኮ በአዲስ አበባ እና በድሬዳዋ ድንበር ዘለል በሰው የመነገድ ጉዳዮችን እና 

በኢትዮጵያ ውስጥ ክልል ዘለል የብዝበዛ ጉዳዮችን ነው መርምሯል፤ የፌዴራል መንግሥት በክልል ግዛቶች 

ውስጥ የሚፈፀሙ በሰው የመነገድ ጉዳዮችን ምርመራ ለክልል የሕግ አስከባሪ በውክልና መስጠቱን 

ቀጥሏል። ፌ.ፖ.ኮ በሰው የመነገድ ወንጀሎችን የሚመረምር ዘጠኝ የፖሊስ መኮንኖች ያሉት የፍልሰተኞች 

እና በሰው የመነገድ ወንጀል ቡድን አለው። የፍትህ ሚኒስቴር በሰዎች የመነገድ እና ፍልሰተኞችን በህገ-

ወጥ መንገድ ድንበር የማሻገር ወንጀሎች ላይ ያተኮረ ልዩ የዐቃቤ ሕግ ቡድን አቋቁሟል ይህም በ2012  

ፀረ-በሰው የመነገድ ህግ ላይ ስልጠና የወሰዱ ስድስት ዐቃቢያነ ሕጎችን አካቷል ። ልዩ መርማሪዎቹ እና 

አቃቤ ህጎቹ  በተጎጂ-ተኮር ምርመራዎች ፣ ለልጆች ተስማሚ ቃለ መጠይቅ ቴክኒኮችን እና ጠንካራ 

ማስረጃዎችን መሰብሰብን ጨምሮ በሰው የመነገድ ጉዳዮች እና በስልጠናዎች ላይ በመደበኛነት 

ተባብረዋል። መንግስት ከሲቪል ማህበረሰብ ድርጅቶች ጋር በመተባበር ለፌዴራል እና ለክልል የመንግስት 



ባለስልጣናት ፣ ለፖሊስ ፣ ለአቃቤ ሕጎች ፣ ለዳኞች እና ለኢሚግሬሽን ባለስልጣናት በሰው የመነገድ ወንጀል 

እና ፍልሰተኞች በህገ-ወጥ መንገድ ድንበር ማሻገር መካከል ያለውን ልዩነት፣ በፀረ-በሰው የመነገድ ወንጀል 

ህጎች፣ በሰው የመነገድ ወንጀል መመርመርያ ተጎጂዎችን መለያ መደበኛ የአሠራር ሂደቶችን ፣ በዲጂታል 

የምርመራ ቴክኒኮች ፣ በተጎጂዎችን መለያ እና በምርመራ ላይ ስለዓለም አቀፍ ትብብር መደበኛ 

ስልጠናዎችን አቅርቧል። መንግስት ከዓለም አቀፍ ድርጅት ጋር በመተባበር ባለፈው የሪፖርት ጊዜ 

የወጡትን የ2012 የፀረ-በሰው የመነገድ አዋጅ እና በሰው የመነገድ ተግባር ላይ የወጡትን  መደበኛ 

የአሠራር ሂደቶችን የሚያግዙ በሰው የመነገድ እና በህገ-ወጥ መንገድ ድንበር ማሻገር ጉዳዮች 

ተጠርጣሪዎችን መክሰሻ ረቂቅ መደበኛ የአሠራር ሂደቶችን አዘጋጅቷል ። መንግስት ከሚከተሉትን የውጪ 

መንግስታት ፦ ጂቡቲ ፣ ጣሊያን ፣ ኬንያ ፣ ኔዘርላንድስ እና የተባበሩት አረብ ኤምሬቶች ጨምሮ 

ከኢንተርፖል ጋር ሊከሰቱ ስለሚችሉ በሰው የመነገድ ድርጊት ምርመራዎች ትብብር ማድረጉን ዘግቧል። 

 

ጥበቃ 
 

መንግስት ለተጎጂዎች የሚደረጉ የጥበቃ ጥረቶችን በጥቂቱ ጨምሯል ። መንግስት ከዚህ በፊት በነበረው 

ዘገባ ወቅት ከነበሩት 329 ተጎጆዎች ጋር ሲነፃፀር በዚህ ዘገባ 264 በሰው መነገድ  ተጎጂዎችን መለየቱን 

ዘግቧል ። ከተለዩት 264 ተጎጂዎች መካከል ወንጀለኞች 63 ለወሲብ በሰው በመነገድ ፣ 188 ለግዳጅ ሥራ 

በሰው በመነገድ ፣ እና 13 ባልተለዪ በሰው የመነገድ ዓይነቶች በዝብዘዋል፤ ከዚህም ውስጥ 240 አዋቂዎች 

(17 ወንዶች እና 223 ሴቶች) እና 24 ልጆች ነበሩ (14 ወንዶች እና 10 ሴቶች)፤  ሁሉም 

ተጎጂዎችኢትዮጵያውያን ዜጎች ነበሩ ። በመንግስት ከተገለጹት ተጎጂዎች በተጨማሪ መንግስታዊ ያልሆኑ 

ድርጅቶች እና ዓለም አቀፍ ድርጅቶች ቢያንስ 1,074 ሊሆኑ የሚችሉ ተጎጂዎችን በመለየት እና በመርዳት 

የሕክምና እንክብካቤ ፣ እንደገና ከቤተሰብ ጋር የማዋሃድ እገዛ ፣ ትምህርት እና በውጭ አገር የቤት ውስጥ 

አገልጋይ በማድረግ ለተበዘዘዙ ኢትዮጵያውያን ወደ ኢትዮጲያ የመመለስ እገዛን ጨምሮ አገልግሎቶችን 

መስጠታቸውን ዘግቧል ። መንግስት ከዓለም አቀፍ ድርጅት ጋር በመተባበር ተጎጂዎችን መለያ መደበኛ 

የአሠራር ሂደቶችን አዘምኗል በተጨማሪም የአገልግሎት አቅራቢዎችን ማውጫ ጨምሮ በህዳር 2014 

ተጎጂዎችን ወደ አገልግሎቶች የሚመራ ጠንካራ መመሪያዎችን የሚሰጥ የዘመነ ብሔራዊ ሪፈራል 

ሜካኒዝም አዘጋጅቷል። መንግስት አዲሶቹን ተጎጂዎችን መለያ መደበኛ የአሠራር ሂደቶችን እና ብሔራዊ 

ሪፈራል ሜካኒዝም ለማሰራጨት ጥረት አድርጓል በተጨማሪም በፊት መስመር ላይ ለሚሰሩ ሃላፊዎች  

እና መንግስታዊ ላልሆኑ ባለድርሻ አካላት መደበኛ ስልጠና ሰጥቷል ። መንግስት ተጎጂዎችን መለያ መደበኛ 

https://www.state.gov/reports/2023-trafficking-in-persons-report/ethiopia/#section-3
https://www.state.gov/reports/2023-trafficking-in-persons-report/ethiopia/#section-3


የአሠራር ሂደቶችን እና ብሔራዊ ሪፈራል ሜካኒዝምን አተገባበር ወደ ክልሎች ለማስፋፋት ጅምር 

እርምጃዎችን ወስዷል ፤ ሆኖም ከአዲስ አበባ ውጭ ያለው አጠቃቀም ውስን መሆኑን ቀጥሏል። 

መንግስት በተለይ ከባህረ ሰላጤ ሀገራት ከስራ ከሚመለሱ በርካታ ኢትዮጵያውያን ፍልሰተኞች መካከል 

ለበሰው የመነገድ ተግባር ተጋላጮችን ለመለየት በራስ ተነሳሽነት የሚደረጉ ቅድመ ምርመራን 

አጠናክሯል። 

በ2012/13 አገልግሎት ካገኙ 256 ተጎጂዎች ጋር ሲነፃፀር መንግስት ከሲቪል ማህበረሰብ ድርጅቶች ጋር 

በመተባበር የህክምና እንክብካቤ ፣ የስነ-ልቦና ምክር ፣ መጠለያ ፣ የቤተሰብ ዳግም መዋሀድ ፣ ነፃ የህግ 

አገልግሎት እና ኢኮኖሚያዊ እገዛን ጨምሮ ቢያንስ ለ113 ተጎጂዎች የተለያዩ አገልግሎቶችን መስጠቱን 

ዘግቧል። መንግስት ለሰው የመነገድ ድርጊት ተጎጂዎች ምንም መጠለያ አላቀረበም በተጨማሪም 

ለተጎጂዎች መጠለያ ለማቅረብ መንግስታዊ ያልሆኑ ድርጅቶች ላይ ጥገኛ መሆኑን ቀጥሏል። መንግስት 

አብዛኛዎቹን የተጎጂዎች አገልግሎቶችን ለማቅረብ በሲቪል ማህበረሰብ ድርጅቶች ላይ ጥገኛ ቢሆንም 

ለእንደዚህ ዓይነቶቹ ድርጅቶች የሚያደርገው የገንዘብ ወይም የቁሳ ቁስ ድጋፍ አነስተኛ ሆኖ ቀጥሏል። 

አንድ ዓለም አቀፍ ድርጅት አምስት የፍልሰት ምላሽ መስጫ ማዕከላትን (Migration Resonse 

Centers)) በድሬዳዋ ፣ መተማ ፣ ሞያሌ ፣ ሰመራ እና ቶጎቻሌ ውስጥ መሰረታዊ ፍላጎቶችን፣ ጊዜያዊ 

መጠለያ እና ቤተሰብን መልሶ የማዋሃድ ድጋፍ ለአደጋ ተጋላጭ ፍልሰተኞች ማቅረቡን ቀጥሏል ። 

መንግስት ለመሠረተ ልማት መሬት በመለገስ፣ የመንግሥት ተቋማትን  ከኪራይ ነፃ በማቅረብ፣ የፍልሰት 

ምላሽ መስጫማዕከል አስተዳደር ኮሚቴዎች ውስጥ በመሳተፍ እና ከፊት መስመር ኤጀንሲዎች ጋር 

የመላክያ ትስስር ማመቻቸትን ጨምሮ  የፍልሰት ምላሽ መስጫ ማዕከላትን ደግፏል። መንግስት ቀደም 

ሲል ሪፖርት ካረገው 199 ተጎጂዎች ጋር ሲነፃፀር የፍልሰት ምላሽ ማዕከላት ውስጥ ከ 8,000 ተጋላጭ 

ፍልሰተኞች መካከል ለ 608 ሊሆኑ ለሚችሉ በሰው የመነገድ ተግባር ተጎጂዎች አገልግሎት መስጠቱን 

ዘግቧል። መንግስት በአዲስ አበባና በበርካታ ዋና ከተሞች የህጻናት ጥበቃ ማዕከላትን ሥራ አጠናክሮ 

ቀጥሏል ። ማዕከሎቹ ከገጠር ወደ ከተማ አካባቢዎች ሲጓዙ የተገኙ ወይም የተለዩ  በህፃናት በሰው መነገድ 

ተግባር ተጎጂዎች የሆኑ ወይም ለተጋላጭ ሕፃናት የጥበቃ አገልግሎት መስጠታቸው ተገልጿል ። ለወንድ 

ተጎጂዎች የጥበቃ አገልግሎቶች አነስተኛ ሆነው ቆይተዋል በተጨማሪም ታዛቢዎችም መንግስት 

በአጠቃላይ ለተጎጂዎች የሚሰጠው ድጋፍ በተለይም ከአዲስ አበባ ውጭ በጥራት ውስን እና  ተለዋዋጭ 

መሆኑ ተዘግቧል። የ2012 የፀረ-በሰው መነገድ ተግባር አዋጅ የተጎጂዎችን ጥበቃ እና እንክብካቤ ለመደገፍ 

ፈንድ አቋቁሟል ይህም ፈንድ በመንግስት በጀት ምደባ፣ በገንዘብ ቅጣት የሚሰበሰብ ገቢ፣ ከአዘዋዋሪዎች 

በተወረሱ ንብረቶች እና በውጭ ለጋሾች የገንዘብ ድጋፍ ይደገፋል። በ2012/13 መንግስት ፈንዱን 

ለማስጀመር ደንቦችን አርቅቋል፤ በሁለተኛው ተከታታይ የሪፖርት ጊዜ የሚኒስትር ደረጃ ፍቃድ እየተጠበቀ 

ነበር ። 



በውጭ አገር የተበዘበዙ ኢትዮጵያውያን ዜጎችን ለመጠበቅ በባህረ ሰላጤ ግዛቶች የሚገኙ አንዳንድ 

የኢትዮጵያ ዲፕሎማሲያዊ ተልዕኮዎች ጊዜያዊ መጠለያ ማቅረብ እና ለተጎጂዎች የመመለሻ በረራዎችን 

ማመቻቸት ቀጥለዋል። መንግስትና የሲቪል ማህበረሰቡ የባህረ ሰላጤ ግዛቶች ኢትዮጵያውያንን በቅንጅት 

ከመመልስ ይልቅ በጅምላ ከሀገር ማስወጣታቸውን ቀጥለዋል ይህም የኢትዮጵያን ምላሽ ስርዓት 

አደናቅፏል። ብሔራዊ የአጋርነት ጥምረት (NPC) ከሌሎች የመንግስት ኤጀንሲዎች እና ከሲቪል ማህበረሰብ 

ጋር በመተባበር ለበሰው የመነገድ ወንጀል ተጋላጮችን ጨምሮ እና በሰው የመነገድ ድርጊት ተጎጂ ተመላሽ 

ኢትዮጵያዊያንን ለመከላከል እና የጥበቃ አገልግሎቶችን ለመስጠት ልዩ ኮሚቴ አቋቁሟል ። በቦሌ ዓለም 

አቀፍ አውሮፕላን ማረፊያ እና በመሬት ድንበር ማቋረጫዎች ያሉ ሃላፊዎች ከዓለም አቀፍ ድርጅት ጋር 

በመተባበር ከውጭ ሀገር የሚመለሱ ኢትዮጵያውያንን ቅድመ ምርመራ በማድረግ በሰው የመነገድ 

ጠቋሚዎች ለመለየት ሰርተዋል። ታዛቢዎች ተጎጂ ሊሆኑ የሚችሉትን ግለሰቦች ለመለየት የሚደረገው ወደ 

አምስት ደቂቃ ገደማ የሆነ የማጣርያ ቃለ መጠየቅ  በቂ እንዳልሆነ ገልፀዋል በተለይም በጣም ብዙ 

ተመላሾች ባሉበት ጊዜ፤ አንድ አለም አቀፍ ተቋም በ2014/15 ከ 100,000 በላይ ግለሰቦች እንደተመለሱ 

ዘግቧል። መንግስት ለሰው የመነገድ ወንጀል ተጎጂ ሊሆኑ የሚችሉ የተካተቱበትን ተመላሾች የአጭር ጊዜ 

መጠለያ ፣ መሰረታዊ ፍላጎቶች ፣ የቆንስላ አገልግሎቶች ፣ የህክምና እንክብካቤ፣ የስነ-ልቦና ማህበራዊ 

ምክር እና የቤተሰብ ዳግም ማዋሃድ እገዛን ያካተተ ድጋፍ እንደሰጠ ዘግቧል። የማህበረሰብ ደረጃ ሃላፊዎች 

ከዓለም አቀፍ ድርጅት ጋር በመተባበር ተመላሾች ወደ ማህበረሰባቸው ከተቀላቀሉ በኋላ የገንዘብ እና 

የሥራ ዕርዳታ አድርገዋል። ታዛቢዎች በአዲስ አበባ ለተመለሱ ዜጎች የጥበቃ አገልግሎት እየጨመረ 

እንደመጣ ቢዘግቡም ወደ ሌሎች ከተሞች በቀጥታ ለሚመለሱ ተመላሾች በተለይም ወደ ባህርዳር እና 

መቀሌ ለሚመለሱ ኢትዮጵያውያን የጥበቃ አገልግሎት ውስን ሆኖ መቆየቱን ዘግበዋል ። 

የ 2003ቱ የፀረ-በሰው መነገድ ተግባር አዋጅ እንዲሁም የወንጀል ምስክሮችና ጠቋሚዎች ጥበቃ አዋጅ 

(ቁጥር 699/2003) ላይ እንደተጠቀሰው በምርመራ እና ክስ ውስጥ ለሚሳተፉ ተጎጂዎች ጥበቃ ቀርቧል 

ይህም በሰው የመነግድ ወንጀል ሰለባ  በመሆኑ ቀጥተኛ ምክንያት ለሚፈፀሙ ወንጀሎች ብቻ ከክስ ነፃ 

መሆንን ያካተተ ነው ። መንግስት ከዓለም አቀፍ ድርጅት ጋር በመተባበር የአዋጅ 699/2003 ማሻሻያ 

አርቅቋል ይህም በሰው የመነገድ ተግባርን ጨምሮ የወንጀል ተጎጂዎች ጥበቃን ለማሳደግ እና ጥበቃዎቹ 

ከዓለም አቀፍ ደረጃዎች ጋር የሚጣጣሙ መሆናቸውን ለማረጋገጥ አልሟል፤ ረቂቅ ማሻሻያዎቹ በሪፖርቱ 

ማጠናቀቅያ ጊዜ በሚኒስትሮች ምክር ቤት እስኪፀድቁ እየተጠበቀ ነበር ። መንግስት ተጎጂ ለሆኑ 

ምስክሮች ድጋፍ ለመስጠት የምስክሮች ጥበቃ ዳይሬክቶሬትን ያስቀጠለ ሲሆን ከዓለም አቀፍ ድርጅት 

ጋር በመተባበር የፀረ-በሰው የመነገድ ስልጠና ለማዕከሉ አቅርቧል ። ሃላፊዎች በህግ አስከባሪ ኤጀንሲዎች 

እና በአገልግሎት ሰጭዎች መካከል በሕጋዊ ሂደቶች ወቅት ለተጠቂ ምስክሮች መጠለያ ፣ ምክር እና የህግ 

ድጋፍን ጨምሮ ተገቢውን እንክብካቤ እንዲያገኙ ለማድረግ ትብብሮችን ለማሻሻል ከመንግስታዊ ያልሆኑ 



ድርጅቶች ጋር የመግባብያ ስምምነትን አስቀጥለዋል። ፍርድ ቤቶች ልጆች በቪዲዮ ወይም ለልጆች 

ተስማሚ በሆነ ቃለ መጠይቅ ክፍሎች ውስጥ በሰው የመነገድ ወንጀል ተሳታፊዎች ላይ እንዲመሰክሩ 

ፈቅደዋል ። እነዚህ ጥበቃዎች ቢኖሩም ታዛቢዎች በአንዳንድ ሁኔታዎች ተጎጂዎች ወደ ፍርድ ቤት ለመጓዧ 

የገንዘብ እጥረት እና በቀልን በመፍራት መመስከር እንደማይመርጡ ገልፀዋል። በአዲስ አበባ በፌዴራል 

ደረጃ በሚገኙ በሰው መነገድ ወንጀል ላይ የተሳተፉ ግለሰቦች ክስ ላይ በፍቃደኝነታቸው የተሳተፉ 8 

ተጎጂዎች ድጋፍ እንዳገኙ ዘግበዋል፤ መንግስት የተጎጂ ቃል በጣም አስፈላጊ በሆነበት የክልል ደረጃ ብዙ 

ተጎጂዎች በሰው የመነገድ ወንጀለኞች ክስ ላይ  እንደተሳተፉ  ተዘግቧል። የፀረ-በሰው መነገድ አዋጁ ፍርድ 

ቤቶች ጥፋተኝነታቸው የተረጋገጠባቸው በሰው መነገድ ወንጀል ላይ የተሳተፉ ግለሰቦች  ካሳ እንዲከፍሉ 

እንዲወስኑ ፈቅዷል፤ ሆኖም መንግስት በሪፖርቱ ወቅት ካሳ እንዲከፈል መወሰኑን አልዘገበም። 

በተጨማሪም ህጉ ተጎጂዎች በሰው መነገድ ወንጀል ላይ የተሳተፉ ግለሰቦች ላይ የጉዳት ካሳ የፍትሐ ብሔር 

ክስ እንዲመሰርቱ ፈቅዷል፤ ነገር ግን መንግስት በዚህ መሰረት ስለተመሰረቱ ክሶች አልዘገበም። አዋጅ 

1178/2012 ለሁሉም ተጎጂዎች ተመሳሳይ አገልግሎት ፈቅዷል በተጨማሪም እንደአስፈላጊነቱ ለውጭ 

ሀገር ዜጋ ተጎጂዎች ጊዜያዊ የመኖርያ ፍቃድ ወይም የመመለሻ ድጋፍ እንዲያገኙ ፈቅዷል። የተለያዩ 

የመለያ ሂደቶች ስራ ላይ በመዋላቸው ሃላፊዎች ያልተለዩ በሰው የመነገድ ተጎጂዎችን አስረው ወይም ወደ 

መጡበት መልሰው ይሆናል። 

 

መከላከል 
 

መንግስት በሰው የመነገድ ተግባርን ለመከላከል የሚያደርገውን ጥረት ጨምሯል። በምክትል ጠቅላይ 

ሚኒስትሩ የሚመራው የከፍተኛ ደረጃ ብሔራዊ ምክር ቤት የፍልሰተኞችን በሕገ-ወጥ መንገድ ድንበር 

መሻገርን እና በሰዎች መነገድን ለመከላከል ፖሊሲዎች እና ስልቶች የመፍጠር ሃላፊነቱን ቀጥሏል። በፍትህ 

ሚኒስቴር የሚመራው እና ከሚመለከታቸው የመንግስት መስሪያ ቤቶች ፣ የሃይማኖት ተቋማት ፣ የሲቪል 

ማህበራት እና የሚዲያ አባላት የተዋቀረው የሥራ ደረጃ ብሔራዊ የአጋርነት ጥምረት የፍልሰተኞችን በሕገ-

ወጥ መንገድ ድንበር መሻገር እና በሰዎች መነገድ ጋር ለተያያዙ ጉዳዮች የመንግሥት ዋና አስተባባሪ አካል 

ሆኖ ማገልገሉን ቀጥሏል ። ብሔራዊ የአጋርነት ጥምረት ዓመቱን በሙሉ በመደበኛነት የሚሰበሰቡ 

ከሚከተሉት ርዕሰ ጉዳዮች ጋር የተያያዙ ስድስት የሥራ ቡድኖችን አቅፏል፡-ግንዛቤ ማሳደግያ እና የውጭ 

አገር ሥራ ፣ የወንጀል መከላከል እና የሕግ ማስፈፀም፣ የተጎጂ ጥበቃ ፣ የመረጃ አሰባሰብ ፣ የዲያስፖራ 

ተሳትፎ እና ምርምር ። ብሔራዊ የአጋርነት ጥምረት በሰው መነገድን ከመከላከል ጋር የተያያዙ 

https://www.state.gov/reports/2023-trafficking-in-persons-report/ethiopia/#section-4
https://www.state.gov/reports/2023-trafficking-in-persons-report/ethiopia/#section-4


እንቅስቃሴዎችን ያካተተ የእ.ኤ.አ 2013-2017 ብሔራዊ የመላመድ እቅዶችን (NAP) ተግባራዊ አድርጓል፤ 

ብሔራዊ የመላመድ እቅዶችን ሁሉንም ዓይነት በሰው መነገድን ቢመለከትም እንቅስቃሴዎቹ በዋነኝነት 

ኢትዮጵያዊ የውጭ አገር ሠራተኞች ላይ ያተኮሩ ናቸው ። በ2015 የበጀት ዓመት የፌዴራል መንግስት 

ለፀረ-በሰው መነገድ  እና ፍልሰተኞችን በሕገ-ወጥ መንገድ ድንበር መሻገር መከላከል ጥረቶች 1.36 

ቢሊዮን ብር መድቧል ። የክልል መንግስታትም ለፀረ-በሰው መነገድ ጥረቶች ገንዘብ መመደብ ቢችሉም 

የወሰኑትን የገንዘብ መጠን ግን አልዘገቡም። መንግስት አዳዲስ የፀረ-በሰው መነገድ ህጎችን ፣ ፖሊሲዎችን 

እና ፕሮግራሞችን ለማዘጋጀት ከበሰው መነገድ ወንጀል የተረፉ ሰዎችን ግብዓት ጠይቋል በተጨማሪም 

የተረፉ ሰዎች በግንዛቤ ማስጨበጫ እንቅስቃሴዎች ላይ እንዲሳተፉ አበረታቷል ። በተለይ በሀገር ውስጥ 

የተፈናቀሉ ሰዎች ላይ ያተኮረ በኢትዮጵያ ውስጥ ያሉ የበሰው የመነገድ አዝማሚያዎች እና አደጋዎችን 

ለመተንተን መንግስት የምርምር ጥናት ጀምሯል ። መንግሥት በተናጠል፣ ከዓለም አቀፍ ድርጅቶች እና 

ከውጭ ለጋሾች ጋር በመተባበር በዋነኝነት ትምህርት ቤቶች ፣ የገጠር ማህበረሰቦች፣ ሃይማኖታዊ ተቋማት 

እና መገናኛ ብዙሃን ላይ ያነጣጠረ በሰው የመነገድ  አመልካቾችን  እና የጥቆማ ስልቶች ላይ በፌዴራል እና 

በክልል ደረጃዎች የተለያዩ የግንዛቤ ማስጨበጫ ዘመቻዎችን አካሂዷል ። መንግስት ከዓለም አቀፍ 

ድርጅት ጋር በመተባበር በሰው የመነገድ ወንጀሎችን ለመጠቆም እና ተጎጂዎችን ወደ አገልግሎቶች 

ለመምራት  የ 24/7 ነፃ የቀጥታ መስመር አቋቁሟል ። የፌዴራል እና የክልል ፖሊሶች በሰው መነገድን 

ጨምሮ ወንጀሎችን ለህግ አስከባሪ አካላት ለመጠቆም ጥቆማ መስጫ ተጨማሪ ነፃ የስልክ መስመሮችን 

ቀጣይነት አሳይተዋል። መንግስት ከሰዎች ህገወጥ ዝውውር ጋር በተያያዘ 153 ጥሪዎች እንደደረሱት 

ዘግቧል ይህም የወንጀል ምርመራ ወይም የተጎጂ መለየትን አስከትሏል።  

የሥራ እና ክህሎት ሚኒስቴር (ሥ.ክ.ሚ) የስራ ፍልሰትን እና ሌሎች ከሥራ ጋር የተያያዙ ጉዳዮችን 

መቆጣጠሩን ቀጥሏል። የተሻሻለው የኢትዮጵያ የውጭ ሀገር ሥራ ስምሪት  አዋጅ 1246/2013 መልማይ 

ኤጀንሲዎች መመዝገብ እና ፍቃድ እንዲኖራቸው መጠየቁን የቀጠለ ሲሆን መንግስትም ሰራተኞች ከሀገር 

ከመሄዳቸው በፊት በሠራተኞች መብት እና በመዳረሻ ሀገሮች ህጎች ላይ ሥልጠና ማግ ኘታቸውን  

አስቀጣሪ ኤጀንሲዎች እንዲያረጋግጡ ይጠይቃል ። መንግስት በህግ ግዴታ የሆነውን የስራ አዋጁን 

አፈፃፀም የሚቆጣጠር የሰራተኛ ቦርድ ማቋቋሙን፣ በውጭ ሀገር ስራ የሚሰሩ ፍልሰተኞችን የሚጠብቅ 

ከሀገራት የሁለትዮሽ ስምምነት ማመቻቸቱን እና ስለ በውጭ አገር ቅጥር ሂደት እና አደጋዎች ላይ ግንዛቤ 

መፍጠሩን አልዘገበም። የሥራ ስምሪት አዋጁ የውጭ አገር ሥራ ቀጣሪ ኤጀንሲዎች የመንግስት ሃላፊዎች 

የበሰው መነገድ ተግባር ተጎጂዎችን ለመርጃ እና ወደ ሀገራቸው ለመመለስ ለማገዝ የሚያስችል 1 ሚሊዮን 

ብር (18,750 ዶላር) በባንክ ውስጥ እንደ ኢንሹራንስ እንዲያስቀምጡ መጠየቁን የቀጠለ ሲሆን  ነገር ግን 

መንግስት ይህንን መስፈርት በተከታታይነት አላስፈፀመም። መንግስት የስራ ኤጀንሲዎች በውጭ ሀገር 

በቤት ውስጥ ስራ የሚሰሩ ሰራተኞችን ሳይጨምር የአንድ ወር ደመወዝ የሚያክል የቅጥር ክፍያን  



ከአራት የክፍያ ጊዜ በላይ እንዲያስከፍሉ መፍቀዱን ቀጥሏል ። መንግስት አጭበርባሪ ወይም 

ያልተመዘገቡ የውጭ አገር ስራ ቀጣሪዎችን በወንጀል ተጠያቂ የማድረግ ጥረቱን አልዘገበም። 

የሥ.ክ.ሚ በውጭ አገር ሥራ ለሚፈልጉ ኢትዮጵያውያን የቅድመ-ጉዞ ሥልጠና ሰቷል ይህም በቀን 

በተለምዶ ከ50 - 80 ለሚሆኑ ተሳታፊዎች በሥራ ውል ፣ በሠራተኛ መብቶች እና የእርዳታ ሀብቶች ላይ 

የተሰጡ ናቸው። የቴክኒክ እና የሙያ ትምህርት እና ስልጠና ኤጀንሲ በመንግስት የገንዘብ ድጋፍ ከ 45 

ቀናት እስከ ስድስት ወራት የሚዘልቁ የሙያ ስልጠና መርሃግብሮችን ተግባራዊ አድርጓል ፣ ይህም በሥራ 

ክህሎቶች ፣ በመሠረታዊ የውጭ ቋንቋዎች እና በመዳረሻ ሀገሮች ባህላዊ ጉዳዮች ላይ ሥልጠናን ያካተተ 

ነው። መንግስት ከዮርዳኖስ ፣ ከኳታር ፣ ከሳዑዲ አረቢያ እና ከዩናይትድ አረብ ኤምሬትስ ጋር ለሥነ-

ምግባር ለተሞላበት ምልመላ ፣ ሕግን በሚጥሱ ሰዎች ላይ ህጋዊ መፍትሄዎችን ለማምጣት እና 

ለኢትዮጵያዊ ሠራተኞች እኩል ጥበቃን ለማምጣት፣ እኩል ደመወዝ ለእኩል ስራ እና ተቀባይነት ያለው 

የሥራ ሰዓቶችን ለማካተት የሁለትዮሽ ስምምነቶችን ፈጽሟል። መንግስት ከባህሬን ፣ ከኩዌት እና 

ከሊባኖስ መንግስታት ጋር ለሁለትዮሽ ስምምነቶች ድርድሩን ቀጥሏል። ከሀገር ከመውጣት በፊት 

በመደበኛ ምልመላ ሂደት ውስጥ ያለው የጥበቃ እና የመከላከያ ጥረት ቢኖርም መንግስት በኢትዮጵያ 

ዲፕሎማሲያዊ ተልዕኮዎች ላይ የሰራተኛ አታቼዎችን አላሰማራም ይህም በውጭ አገር የፈለሱ 

ሠራተኞችን አጠቃላይ የስራ ሁኔታን የመቆጣጠር አቅሙ ላይ እንቅፋት ሆኖበታል ። 

በአገሪቱ ውስጥ የሥራ ሁኔታዎችን የሚቆጣጠሩ የስራ መርማሪዎች የፀረ- በሰው የመነገድ ድርጊት 

ስልጠና አግኝተዋል በተጨማሪም መደበኛ የሥራ ቦታዎችን ምርመራ ተከትሎ በሰው የመነገድ ሊሆኑ 

የሚችሉትን ወንጀሎች ለሕግ አስከባሪ አካላት ጥቆማ አድርገዋል፤ ሆኖም የስራ መርማሪዎች በልጆች 

የጉልበት ጥሰቶች ላይ ማተኮር ቀጥለዋል። አንድ ወጥ ብሔራዊ የመታወቅያ ካርድ አለመኖር በ 2005 

የወጣውን በሀገር አቀፍ ደረጃ ሁሉንም የወሊድ ምዝገባ የሚጠይቅ ህግ እንዳይፈፀም እና በወረዳ ደረጃ 

መታወቅያ ካርድ መሰጠት እንዲቀጥል ምክንያት ሆኗል ይህም ህፃናትን ጨምሮ በሰው የመነገድ 

ተጋላጮች መታወቅያ በማጭበርበር እንዲሰራላቸው መንገድ ከፍቷል። ይህንን ቀጣይነት ያለው አሳሳቢ 

ጉዳይ  ለመቅረፍ በህዳር 2014 መንግስት በአዲስ አበባ በሚገኙ የህዝብና የግል የጤና ተቋማት የልደት 

የምስክር ወረቀቶችን በነፃ መስጠት ጀምረዋል። መንግስት ኃይሎቹ ለሰላም ማስከበር ከመሰማራታቸው 

በፊት በፀረ-በሰው መነገድ ወንጀል ላይ ስልጠና ማግኘታቸውን ሪፖርት አላደረገም ። በፈረንጆች 

አቅጣጣር በ2018 በላይቤሪያ በነበረው የተባበሩት መንግስታት የሰላም አስከባሪ ተልዕኮ ውስጥ 

የሚያገለግል አንድ ኢትዮጵያዊ የሰላም አስከባሪ በግልፅ በሰው የመነገድ ተግባር ነው ተብሎ ባይዘገብም 

በሰው የመነገድ አመላካቾች ባሉት የወሲብ ብዝበዛ ክስ ተጠርጥሮ ምርመራ እና ተጠያቂነት እየተጠበቀ 

ነው። መንግስት የወሲብ ንግድ ፍላጎቶችን ለመቀነስ ጥረት አላደረገም ። 



 

በሰው የመነገድ ተግባር መገለጫ  
 

ባለፉት አምስት ዓመታት እንደዘገበው በሰው መነገድ ተግባር ላይ የሚሳተፉ ግለሰቦች በኢትዮጵያ የሀገር 

ውስጥና የውጭ ተጎጂዎችን ይበዘብዛሉ እንዲሁም በውጭ አገር ከኢትዮጵያ የሚሄዱ ተጎጂዎችንም 

ይበዘብዛሉ። በሰው መነገድ ተግባር ላይ የሚሳተፉ ግለሰቦች በመላው አገሪቱ ሴቶች እና ልጃገረዶችን 

በቤት ውስጥ አገልጋይ በማድረግ እና ለወሲብ በሰው በመነገድ ይበዘብዟቸዋል በተጨማሪም ወንድ 

ልጆችን እና ወንዶችን በባህላዊ ሽመና፣ በግብርና ፣ በግዳጅ ልመና እና በጎዳና ሽያጭ ላይ በግዳጅስራ 

ይበዘብዟቸዋል። የሴተኛ አዳሪ ቤት ባለቤቶች በአዲስ አበባ ማዕከላዊ ገበያ ውስጥ ለወሲብ በመነገድ 

ይበዘብዟቸዋል። ሰራተኛ መልማዮች ብዙውን ጊዜ በኢትዮጵያ ሰፋፊ የገጠር አካባቢዎች የሚገኙ 

ወጣቶችን በከተሞች ውስጥ የተሻለ ሕይወት እንደሚኖራቸው የተሳሳቱ ተስፋዎችን በመስጠት ኢላማ 

ውስጥ ያስገቧቸዋል፤ በአንዳንድ ሁኔታዎች የሰው መነገድ ተግባር ላይ ተሳታፊዎች ተጋላጭ የሆኑ ሰዎችን 

ለማጭበርበር፣ ለመመልመል እና በግዳጅ የጉልበት ሥራ ለመበዝበዝ ህጋዊ መተግበሪያ-ተኮር የቅጥር 

መሣሪያዎችን ይጠቀማሉ። ከየካቲት 2015 ጀምሮ አንድ ዓለም አቀፍ ድርጅት ድርቅ እና ጎርፍ ጨምሮ 

በውስጥ ግጭት እና በአየር ንብረት ለውጥ ምክንያት በኢትዮጵያ ከ2 ነጥብ 7 ሚሊዮን በላይ በሀገር 

ውስጥ የተፈናቀሉ ሰዎች መኖራቸውን ዘግቧል ። የመልሶ ማቋቋም ካምፖች ውስጥ ያሉ በሀገር ውስጥ 

የተፈናቀሉ ሰዎች እና ሌሎች ግለሰቦች በፍትህ ፣ በትምህርት እና በኢኮኖሚ ዕድሎች እጥረት ምክንያት 

ለበሰው ንግድ ይበልጥ ተጋላጭ ናቸው ። 

በህዳር 2012 በሰሜን ኢትዮጵያ ግጭት ከተጀመረ እና በህዳር 2014 በመንግስት እና በህወሃት መካከል 

የግጭት ማቆም ስምምነት መፈፀም መካከል ወደ 60,000 የሚጠጉ ኢትዮጵያውያን በሱዳን እና በሌሎች 

ጎረቤት ሀገሮች የጥገኝነት ጥያቄ ጠይቀዋል በነዚህም አከባቢዎች የጥበቃ አገልግሎቶች ውስን ናቸው፤ ይህ 

ህዝብ ላይ መፈናቀል ፣ የምግብ እጥረት እና የኢኮኖሚ ዕድሎች አለመኖር ሲባባሱ በሰው መነገድ 

ተጋላጭ እየሆነ ይመጣል ። ዘገባዎች የታጠቁ ኃይሎች ማለትም የኤርትራ ኃይሎች ፣ የኢትዮጵያ ክልላዊ 

ኃይሎች ፣ የኢትዮጵያ መከላከያ ሰራዊት እና ህወሃት በትግራይ ፣ በአማራ እና በአፋር በሚገኙ ሴቶችና 

ልጃገረዶች ላይ የሰብአዊ መብት ጥሰትና ፆታን መሰረት ያደረጉ ጥቃቶች እንደፈፀሙ ያሳያሉ። ታዛቢዎች 

ያልተለዩ የጦር አባላት እና ሌሎች ባለስልጣናት ለመሰረታዊ ሸቀጦች እና የሰብአዊ ዕርዳታ ልዋጭ ሴቶች 

ወሲብ እንዲፈጽሙ እንዳስገደዱ ዘግበዋል። ዓለም አቀፍ ድርጅቶች የኤርትራ ኃይሎች በኢትዮጵያ 

ወታደራዊ ውጊያ ላይ ልጆችን በኃይል እንደቀጠሩና እንደተጠቀሙ ዘግበዋል። በመላ አገሪቱ በግጭት 

https://www.state.gov/reports/2023-trafficking-in-persons-report/ethiopia/#section-5
https://www.state.gov/reports/2023-trafficking-in-persons-report/ethiopia/#section-5


አካባቢዎች አጃቢ የሌላቸው ልጆች በሕገወጥ መንገድ ለስራ ምልመላ ወይም በታጠቁ ቡድኖች ጥቅም 

ላይ ለመዋል የተጋለጡ ናቸው ። 

ታማኝነት ያላቸው ምናማስ  በመባል የሚታወቁ የማህበረሰብ አባላት በውጭ አገር የመሥራት ጥቅሞችን 

በማጋነን በአካባቢያዊ እና በዓለም አቀፍ የሰዎች ንግድ ዝውውር ሰንሰለቶች ስም ለአደጋ ተጋላጭ የሆኑ 

ወጣቶችን በመቅጠር ያዘጋጃሉ። አነስተኛ የኢኮኖሚ እድሎች እና ድህነት ከቤተሰብ በሚሰጥ ማበረታቻ 

ጋር ተዳምሮ በአስር ሺዎች የሚቆጠሩ ኢትዮጵያውያንን ዕድሜያቸው ከ 30 ዓመት በታች የሆኑ ያላገቡ 

ግለሰቦችም ጨምሮ ለበሰው የመነገድ ተግባር ተጋላጭ በሆኑባቸው ሶስት ዋና ዋና መንገዶች ከኢትዮጵያ 

እንዲወጡ ያስገድዷቸዋል ። ሰነድ የሌላቸው የኢኮኖሚ ስደተኞች በዋነኝነት በምስራቅ መንገድ በጅቡቲ 

ወይም በሶማሊያ በኩል ወደ የመን፣ ሳዑዲ አረቢያ እና ወደ ሌሎች የባህረ ሰላጤ ግዛቶች ይጓዛሉ። የደቡብ 

መንገድ ብዙውን ጊዜ ተጨማሪ የኢኮኖሚ ዕድሎች ማግኘትን ተስፋ በማድረግ በኬንያ ወደ ደቡብ አፍሪካ 

የሚጓዙ ግለሰቦችን ያጠቃልላል ። በጣም ያልተለመደው የሰሜን ምዕራብ መንገድ  በሱዳን በኩል ወደ 

ሊቢያ እና ወደ አውሮፓ በተለምዶ በወንዶች ይኬዳል ፤ ሆኖም ታዛቢዎች ሴቶች ይህን መንገድ 

በመጠቀም ወደ ካርቱም በመድረስ ወደ ሊባኖስ ቪዛ የሚያመለክቱበት እና የሚቀበሉበት መንገድ 

እንደሆነ ዘገባዎች ያሳያሉ። ታዛቢዎች እነዚህ ሴቶች ቪዛ እንዴት እንደሚያገኙ ወይም ሂደቱ ህጋዊ መሆኑን 

ለመለየት አልቻሉም ። በእነዚህ ሶስት ዋና ዋና የፍልሰት መንገዶች ውስጥ በሰው የሚነግዱ ግለሰቦች 

ኢትዮጵያውያን ፍልስተኞችን ለወሲብ እና ለግዳጅ ሥራ በመተላለፍያ ሀገሮች እና መድረሻዎቻቸው 

ይበዘብዟቸዋል። ቤተሰቦች ብዙውን ጊዜ መደበኛ ያልሆነ ፍልሰትን በገንዘብ ይደግፋሉ እና ወላጆች 

ልጆቻቸው ወደ ውጭ እንዲሄዱ ሊያስገድዷቸው ይችላሉ ። አብዛኞቹ በሰው መነገድ ተግባር ላይ 

የሚሳተፉ ግለሰቦች በአንስተኛ ደረጃ በአካባቢ የሚንቀሳቀሱ ናቸው ብዙውን ጊዜም ከተጎጂዎች  

ማህበረሰብ የወጡ ናቸው ነገር ግን መደበኛ ያልሆኑ ፍልሰቶችን ዝውውር የሚያመቻቹ እና በግዳጅ ስራ 

ወይም በወሲብንግድ  ግለሰቦችን የሚበዘብዙ የተደራጁ እና ደረጃ ያላቸው የወንጀል ቡድኖችም አሉ ። 

በ2014 ከ100 ሺህ በላይ ኢትዮጵያውያን ከውጭ አገር ተመልሰዋል ከእነዚህም ውስጥ አብዛኞቹ 

በመዳረሻቸው፣ በመንገዳቸው እና ወደ ኢትዮጵያ ከተመለሱ በኋላ ለበሰው የመነገድ ተግባር ከፍተኛ 

ተጋላጭ ነበሩ።  

በሰው የሚነግዱ ግለሰቦች በሌሎች የአፍሪካ አገራት ፣ በመካከለኛው ምስራቅ ፣ በአውሮፓ እና በእስያ 

በወሲብ እና በግዳጅ ስራር ኢትዮጵያዊያንን ይበዘብዛሉ ። ሳዑዲ አረቢያ ከኢትዮጵያ የሰራተኛ ፍልሰት 80-

90 በመቶውን የሚወክል የኢኮኖሚ ስደተኞች ዋና መዳረሻ ሆና ቆይታለች ፤ ታዛቢዎች ከ400,000-

500,000 የሚጠጉ ኢትዮጵያዊያን ትክክለኛ የጉዞ ሰነድ ሳይኖራቸው እዚያው እንደሚኖሩ ሪፖርት 

አድርገዋል ። በሰው መነገድ ተግባር ላይ የሚሳተፉ ግለሰቦች ብዙውን ጊዜ ይህንን ተጋላጭ ህዝብ ለወሲብ 



ወይም በግዳጅ ስራ ይበዘብዛሉ። ፈቃድ ባላቸው የኢትዮጵያ የሥራ ስምሪት ኤጀንሲዎች አማካይነት ወደ 

መካከለኛው ምስራቅ የሚጓዙ ኢትዮጵያዊያንም በመዳረሻ ሀገራቸው በአሠሪዎች ወይም በሕገወጥ 

መንገድ በሚሠሩ የሥራ ስምሪት ኤጀንሲዎች በሰው መነገድ ተግባር ላይ ለሚሳተፉ ግለሰቦች የተጋለጡ 

ናቸው ። የቪዛ ስፖንሰርሺፕ ሥርዓት በባህሬን ፣ በዮርዳኖስ ፣ በኩዌት ፣ በሊባኖስ ፣ በሳውዲ አረቢያ እና 

በዩናይትድ አረብ ኤምሬትስ የተለመደ  ሲሆን የቤት ሰራተኞችን ከአንድ አሠሪ ጋር በማሰር የመንቀሳቀስ 

ነፃነታቸውን ይከለክላል። በሊባኖስ ፣ በሳውዲ አረቢያ እና በሌሎች የመካከለኛው ምስራቅ ሀገሮች የሚገኙ 

አንዳንድ ቤተሰቦች ኢትዮጵያዊ ሴቶችን በቤት ውስጥ አገልጋይ በማድረግ ይበዘብዛሉ በዚህም ከባድ 

አካላዊ እና ስሜታዊ ጥቃት ይደርስባቸዋል ። በመካከለኛው ምስራቅ ለስራ የሚፈልሱ ወይም ጨቋኝ 

ቀጣሪዎችን የሚሸሹ ኢትዮጵያውያን ሴቶች ለተጨማሪ በደል ተጋላጭ ናቸው ። በውጭ የሚኖሩ 

ኢትዮጵያውያን  በተለይም በሊባኖስ እና በሳዑዲ አረቢያ የሚገኙ ብዙውን ጊዜ መገለል እና በደል 

ያጋጥማቸዋል ይህም ወደ ሥራ ማጣት እና በግድ ወደ ሀገር እንዲመለሱ ያደርጋቸዋል፤ ይህ ማህበረሰብ 

በሰው መነገድ ተግባር ተጋላጭ መሆኑን ቀጥሏል ። በሊባኖስ አሠሪዎች በወረርሽኙ ወቅት ኢትዮጵያዊ 

የቤት ሰራተኞችን ከቤታቸው በሀይል አስወጥተዋቸዋል ይህም በሀገሪቱ ውስጥ መሄጃ አሳጥቶቸዋል፤ 

አዲስ ሥራ ማግኘት ወይም ደህንነቱ በተጠበቀ መንገድ ወደ ሀገር ቤት መመልስም አልቻሉም ይህም 

በሰው ለመነገድ ተግባር ተጋላጭ አድርጓቸዋል። በሰው መነገድ ተግባር ላይ የሚሳተፉ ግለሰቦች 

ኢትዮጵያዊ ሴቶች እና ህፃናትን በሳውዲ አረቢያ በተደራጁ የልመና ቀለበቶች አንዳንድ ጊዜ በግዳጅ 

በማስለመን ይበዘብዛሉ። በሺዎች የሚቆጠሩ በወረርሽኙ ምክንያት ሥራቸውን ያጡ ኢትዮጵያዊ የቤት 

ውስጥ ሰራተኞችን፣ ፍልሰተኛ ሰራተኞች እና በየመን ግጭት ምክንያት ተገፍተው የወጡ ፍልሰተኞች 

በደቡብ ሳዑዲ አረቢያ በሚገኙ በደል በሚፈፀምባቸው የእስር ማዕከላት ውስጥ ከተቀመጡ በኋላ 

ለበሰው መነገድ ተግባር ከፍተኛ ተጋልጭ ይሆናሉ። በሰው መነገድ ተግባር ላይ የሚሳተፉ ግለሰቦች 

በአጎራባች የአፍሪካ አገራት በተለይም በጅቡቲ እና በሱዳን ኢትዮጵያዊ ልጃገረዶችን በቤት ውስጥ አገልጋይ 

ለማድረግ እና ለወሲብ በሰው ለመነገድ ተግባር ለመጠቀም አንዳንድ ጊዜ ንጥረ ነገሮችን እንደ 

መቆጣጠሪያ መሳሪያ ይጠቀማሉ ። በሰው መነገድ ተግባር ላይ የሚሳተፉ ግለሰቦች በጅቡቲ 

ኢትዮጵያውያን ወንዶችን በግዳጅ በለማኝነት፣ የቤት ውስጥ አገልጋይ በማድረግ እና በሱቅ ጠባቂነት 

ይበዘብዟቸዋል ። በሰው መነገድ ተግባር ላይ የሚሳተፉ ግለሰቦች በሮማኒያ የሆቴል ኢንዱስትሪ ውስጥ 

በግዳጅ ሥራ ላይ የሚገኙ ኢትዮጵያውያን ሴቶችን ይበዘብዛሉ። 

ከመጋቢት 20 ጀምሮ ኢትዮጵያ ከ 924,000 በላይ ስደተኞችን እና ጥገኝነት ጠያቂዎችን በዋነኝነት ከደቡብ 

ሱዳን ፣ ከሶማሊያ እና ከኤርትራ አስተናግዳለች ። የትምህርት እና የኢኮኖሚያዊ ዕድል የሌላቸው ስደተኞች 

በተጨማሪም በግጭት ምክንያት የተፈናቀሉ ሰዎች ለበሰው መነገድ ተግባር ተጋላጭ ናቸው ። በኢትዮጵያ 

የሚሰሩ የኩባ የህክምና ባለሙያዎች በኩባ መንግስት እንዲሰሩ ተገደው ሊሆን ይችላል። 



 


